
Botiketara iritsi da izurriaren kezka 

dudak eta zalantzak botiketan. Gripearen aurkako txertoa agortu da botika askotan, eta galdera ugari egiten dituzte bezeroek, zalantzan 

A. ARZALLUS/N. ARBELBIDE - DONOSTIA/BAIONA 

Hegaztien gripea eta gripe arrunta ez dira gauza bera, baina, dirudienez, jendeak ez du hain garbi. Urtero bezala, udazkenaren etorrerarekin batera, Euskal Herriko osasun agintariek gripearen kontrako txertoa hartzeko kanpainak abiatu dituzte. Txertoa hartzeko lehentasuna, ezaugarri jakin batzuek dituen jendeak du: 65 urtetik gorakoek, diabetikoek eta biriketako, bihotzeko, giltzurrunetako edo gibeleko gaixotasun kronikoak dituztenek, hain justu. Kasurik gehienetan, osasun zentro edo anbulategira joan besterik ez dute txertoa hartzeko. Farmazietan ere izaten dute aipatu txertoa sendagile pribatuek agindutakoen, asegururik ez dutenen edo beste edonoren eskura, ez baitute errezetarik eskatzen. Izaten dute, baina, jada, ez dute, agortu egin baita Euskal Herriko farmazia askotan, baita biltegietan ere. «Beste urteetan baino askoz jende gehiago ari da txertoa eskatzen eta berehala geratu gara batere gabe», dio, esaterako, Karmen Gorostegik, Donostiako Gorostegi Etxabe farmaziaren arduradunak. Eta gauza bera gertatu da leku gehienetan. Jendea kezkatuta dagoela esan du Gorostegik, eta hedabideei bota die horren errua: «Komunikabideek informazioa eman beharrean, jendea arduratzea lortu dute, hegaztien gripeari ematen ari diren garrantziagatik». Eta gauza bera uste dute Olatz Aramendi eta Idoia Garridok ere, Azpeitiko Garcia Miguel eta Donostiako Agirre Oiarbide farmazien arduradunek, hurrenez hurren. Gorostegiren hitzetan, jendeak, gehienbat, hegaztien gripeari aurre egiteko hartu beharreko neurrien inguruan galdetzen du. «Guk, dakiguna esaten diegu: gripe arruntaren aurkako txertoak ez duela balio hegaztienari aurre egiteko. Baina, ez dugu informazio hori besterik, komunikabideetan entzun duguna». Maila ofizialean, farmazialariei inork ez die hegaztiaren gripearen inguruko azalpenik eman. Horrek, bezeroen galderen aurrean hankamotz uzten ditu. Hala ere, farmazia batetik bestera dezente aldatzen da panorama. Donostiako Garmendia Larrañaga farmazian, esaterako, beste urteetan bezalaxe doa gripearen aurkako kanpaina, eta inor ez zaie joan hegaztiaren gripeaz galdezka. Hala dio, bertako arduradun Pepa Garmendiak.Azpeitiko Aranburu Garate farmaziaren arduradun Itziar Agirreren hitzetan,egoera ez da oso larria: «Jendearen jarreran kezka sumatu arren, ez didate hegaztiaren gripearen inguruan galdetu». 
Salmenta emendatzerik ez Ipar Euskal Herrian 

Egoera bestelakoa da Lapurdi, Nafarroa Beherea eta Zuberoan. Gripe normalaren aurkako txertoa ez da agortua. Alderantziz, usaiako bidetik dabil. Aitzineko urteetan izan salmenta berak dituztela aurten ere segurtatzen dute farmazilariek. Txerto kanpaina hasi berria dela, eritasun hau biltzea gehien arriskatzen dutenak zaizkie bakarrik heldu farmaziara txertoaren bila. Hau da, 65 urtetik gora dutenak. Izan ere, gaixotasun aseguru kutxari esker dohainik eskuratzen dute txertoa hauek. Baionako kutxak 42.000 txerto beregain hartuko ditu aurten. Oro har, farmazietara hurbiltzen direnek ez omen dute, ez galdera eta ez eskaera berezirik egiten hegaztien gripeari buruz, Claude Legay Baionako La Nive farmaziako arduradunak dioenez. Ez dituzte bi eritasunak nahasten: «Ongi badakite gripe normala eta hegaztien gripeak ez duela deus ikustekorik. Funtsean, duda zerbait balute ere, ez lituzkeela ongi informatzen ahal damutzen da Legay: «Ez dugu haiek ez duten informaziorik. Dakiguna telebistatik dakigu. Sare profesionaletik ez zaigu berri gehiagorik iristen». «Jendea segur da saltsa guzi hori saltsa bat baizik ez dela, ez dela larria oinarrian», segur da Michel Genty Baionako Ttipiko Genaty farmaziako arduradunak. «Konbentzituak dira komunikabideetan gehiegi aipatzen dela zerbait seriosa izateko... Paradoxikoa badirudi ere, informazio gehiegik informazioa hiltzen du». Nahiz eta larria izan daitekeen azpimarratu Gentyk, hala balitz ere, bere bezeroek ez dutela horrelakorik entzun nahi gaineratzen du: «Ongi baitakite usoa edo pekada hegaztiek gripea ekar lezaketela, eta hori ez dute nahi entzun, hegazti hauek ihiztatzen segitu nahi baitute». 

